
ᐅᓪᓗᖓ ________ 
 
 
ᐄᕙ ᐋᕆᐊᒃ 
ᓯᕗᓕᖅᑎ  
 

ᑕᒪᑦᑕ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᑦ 

 
ᐅᖃᖅᑎᑦᑎᔩ, ᐃᐳᕈ 1, ᒐᕙᒪᒋᔭᕗᑦ ᐱᓕᕆᓂᐊᕐᓂᕋᓚᐅᖅᓯᒪᒻᒪᑕ ᓄᓇᕗᒻᒥᐅᓄᑦ 
ᑐᙵᕕᖃᕐᓗᑎᒃ ᑕᑯᔪᒪᔭᒥᓐᓂᒃ ᓄᓇᕘᒥ 2030-ᐅᓕᖅᑲᑦ ᖁᕕᐊᓱᓪᓗᑎᒃ 
ᐃᓅᓯᖃᑦᓯᐊᕐᓗᑎᓪᓗ ᐃᓚᒌᑦ, ᓇᒻᒥᓂᖅ ᒪᑭᑕᔪᓐᓇᖅᑐᓂᒃ ᓄᓇᓕᓐᓂᒃ, 
ᐃᓅᓯᖃᑦᓯᐊᕐᓂᖅᓴᒻᒪᕆᐅᓗᑎᓪᓗ. ᐱᓕᕆᓂᐊᕐᓂᕋᓚᐅᖅᑐᒍᑦ ᑕᑯᔪᓐᓇᖅᓯᒍᒪᓪᓗᒋᑦ 
ᑕᑯᔪᒪᔭᕗᑦ ᑲᒪᒋᓗᒋᑦ ᓯᕗᓪᓕᐅᔾᔭᐅᖁᔭᐅᓯᒪᔪᑦ ᑕᒪᑦᑕ: ᐋᖅᑭᑦᓱᐃᓗᑕ ᓯᕗᓂᑦᓴᑎᓐᓂᒃ 
ᑲᑐᔾᔨᓗᑕ. ᐅᓪᓗᒥ, ᑕᑯᑎᒍᓐᓇᓕᖅᑕᑦᓯ ᖃᓄᓪᓚᑦᑖᖅ ᑕᐃᒪᐃᓕᐅᕐᓂᐊᕐᒪᖔᑦᑕ. 
 

ᐅᓪᓗᒥ, ᐅᖃᖅᑎᑦᑎᔩ, ᓈᒻᒪᑦᓯᑉᐸᑦ, ᓴᖅᑭᖅᑎᓐᓂᐊᖅᑕᒃᑲ ᑕᒪᑦᑕ 
ᖃᓄᐃᓕᒋᐊᕈᑎᖃᓂᕐᒧᑦ ᐸᕐᓇᐅᑎᑦ. ᓇᓗᓇᐃᔭᐃᕕᐅᓯᒪᔪᑦ ᖃᓄᖅᑑᕈᑎᓂᒃ ᐊᑐᓂᑦ 
ᓯᕗᓪᓕᐅᔾᔨᒍᒪᓯᒪᔭᑦᑎᓐᓂᒃ ᒐᕙᒪᒋᔭᑦᑎᓐᓂ. ᑐᙵᕕᒋᔭᖓ ᓂᕈᐊᖅᑕᐅᓯᒪᓂᑦᑎᓐᓂ 
ᐱᓕᕆᐊᖃᕐᓂᐊᕐᓂᕗᑦ ᐱᔨᑦᓯᕋᑦᓯᐊᒃᑲᓐᓂᕈᒪᓪᓗᑕ ᑭᒃᑯᑐᐃᓐᓇᕐᓄᑦ, ᒐᕙᒪᒃᑯᓐᓂ 
ᐱᔨᑦᓯᕋᖅᑕᐅᑦᓯᐊᒃᑲᓐᓂᕐᓗᑎᒃ, ᐱᕙᓪᓕᐊᑎᑦᓯᓗᑕᓗ ᐃᓕᓐᓂᐊᖅᑐᓕᕆᓂᒃᑯᑦ, 
ᑐᕌᒐᖃᐃᓐᓇᕐᓗᑕ ᓇᒻᒥᓂᖅ ᒪᑭᑕᔪᓐᓇᖅᓯᒐᓱᐊᕐᓂᕐᒥᒃ. 
 

ᐋᒃᑐᐸ 20 – 23, ᑲᑎᒪᓚᐅᖅᑐᒍᑦ ᒪᓕᒐᓕᐅᖅᑎᓕᒫᑦ ᕿᒥᕐᕈᐃᒋᐊᖅᑐᑕ 
ᖃᐅᔨᔭᐅᓯᒪᔪᓂᒃ ᒐᕙᒪᒃᑯᑦ ᒥᑦᓵᓄᑦ ᐅᓂᒃᑳᓕᐊᒥᒃ, ᐅᖃᖃᑎᒌᑦᑐᑕᓗ ᖃᓄᖅ 
ᑭᒡᒐᑐᖅᑕᕗᑦ ᓄᓇᕗᒻᒥ ᐅᖃᐅᓯᖃᖃᑦᑕᓚᐅᕐᒪᖔᑕ ᒐᕙᒪᒋᔭᕗᑦ ᐊᓯᔾᔨᖅᑕᐅᒻᒪᖔᖅ. 
 

ᑐᑭᓯᐅᒪᒃᑲᓐᓂᕈᒪᓪᓗᑕ ᖃᓄᖅ ᓄᓇᕗᒻᒥᐅᑦ ᑕᑯᒍᒪᓪᓚᕆᒻᒪᖔᑕ ᒐᕙᒪᒋᔭᖏᓐᓂᒃ, 
ᐊᔭᐅᖅᑐᕆᐊᓚᐅᖅᑕᒃᑲ ᒪᓕᒐᓕᐅᖅᑏᑦ ᓇᑦᓴᖁᓪᓗᒋᑦ ᐃᓱᒪᒋᔭᐅᓯᒪᔪᓂᒃ 
ᐊᑐᓕᖁᔨᔾᔪᑎᐅᔪᓂᓪᓗ - ᓇᒻᒥᓂᕐᒥᓂᒃ, ᑭᒡᒐᑐᖅᑕᖏᓐᓂᓪᓗ. ᐅᖃᐅᓯᖃᓚᐅᖅᑐᒍᑦ 
ᑕᒪᒃᑯᓂᖓᓕᒫᖅ ᐱᔾᔪᑎᖃᖅᑐᑕ ᑕᒪᑦᑕᒥ ᑕᑯᔪᒪᔭᑦᑎᓐᓂᒃ ᓯᕗᓪᓕᐅᔾᔨᒍᒪᔭᑦᑎᓂᓪᓗ. 



ᐅᖃᖅᑎᑦᑎᔩ, ᐅᖃᖃᑎᒌᓐᓂᒃᑯᑦ ᓴᖅᑭᖅᓯᓚᐅᖅᑐᒍᑦ ᑎᑎᕋᖅᓯᒪᔪᓂᒃ 
ᓯᕗᓪᓕᐅᔾᔭᐅᖁᔭᑦᑎᓐᓂᒃ. ᑐᙵᕕᒋᓚᐅᖅᑕᖏᑦ ᐅᖃᖃᑎᒌᓐᓂᕆᓚᐅᖅᑕᑦᑕ 
ᑎᑎᕋᖅᑕᐅᓯᒪᓚᐅᖅᑐᑦ ᐱᕙᓪᓕᐊᔪᓕᕆᔨᓄᑦ ᑐᓴᕋᑦᓴᒥ ᐊᖏᓚᐅᖅᑕᑦᑎᓐᓂ ᐋᒃᑐᐸ 26 
ᓴᖅᑭᖅᑕᐅᓪᓗᓂᓗ ᑭᒃᑯᑐᐃᓐᓇᕐᓄᑦ. 
 

ᐅᖃᖅᑎᑦᑎᔩ, ᐱᓕᕆᑎᑦᓯᒋᐊᑦᓴᐅᑎᒋᓚᐅᖅᑐᒍᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 
ᐋᖅᑭᑦᓱᐃᖁᓪᓗᒋᑦ ᐅᖃᐅᓯᐅᓚᐅᖅᑐᓂᒃ ᐊᖏᖃᑎᒌᒍᑕᐅᓚᐅᖅᑐᓂᒃ ᐸᕐᓇᐅᑎᓕᐅᖅᑐᑕ 
ᖃᓄᖅ ᑲᒪᒋᔭᐅᓂᐊᕐᒪᖔᑕ. ᐱᓇᓱᐊᕈᓯᐅᓚᐅᖅᑐᒥ, ᒪᓕᒐᓕᐅᖅᑎᓕᒫᑦ 
ᑲᑎᒪᒃᑲᓐᓂᓕᓚᐅᕐᒥᔪᑦ ᕿᒥᕐᕈᐃᒋᐊᖅᑐᑎᒃ ᐸᕐᓇᐅᑎᓂᒃ ᑭᒃᑯᓕᒫᓪᓗ ᐃᓱᒪᒋᓯᒪᔭᖏᑦ 
ᐊᑐᓕᖁᔨᔾᔪᑎᓕᐊᒥᓂᖏᓪᓗ ᐃᓚᒋᓕᐅᔾᔭᐅᓯᒪᒐᓗᐊᕐᒪᖔᑕ. 
 

ᖁᔭᓐᓇᒦᕈᒪᔭᒃᑲ ᒪᓕᒐᓕᐅᖅᑎᐅᖃᑎᓕᒫᒃᑲ ᐅᖃᐅᓯᑦᓴᖃᓚᐅᕐᓂᖏᓐᓄᑦ 
ᐃᑲᔪᓚᐅᕐᓂᖏᓐᓄᓪᓗ ᓯᕗᓪᓕᖅᐹᖅᓯᐅᒻᒧᑦ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᒧᑦ. 
ᐱᓕᕆᖃᑎᒌᓐᓂᒃᑯᑦ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᓐᓂ ᓱᓕᔪᖅᓴᖅᑐᖓ 
ᓇᓗᓇᐃᖅᓯᓚᐅᖅᑐᒍᑦ ᐱᓕᕆᐊᖃᕈᓐᓇᓂᕐᒧᑦ ᑲᑐᔾᔨᖃᑎᒌᓪᓗᑕ. 
 

ᑭᓯᐊᓂᓕ, ᐅᖃᖅᑎᑦᑎᔩ, ᐱᓗᐊᖑᐊᕐᓂᖓᓂᒃ ᓇᓗᓇᐃᖅᓯᒋᐊᖃᕐᒥᔪᖓ 
ᐱᒋᐊᙵᕐᓂᑐᐃᓐᓇᐅᒻᒪᑦ, ᑖᒃᑯᐊ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑏᑦ ᐊᑐᐊᕐᓂᐊᖅᑕᕗᑦ 
ᓯᕗᒧᒋᐊᕈᑎᖃᖅᑎᓪᓗᑕ. ᓂᕆᐅᑦᓯᐊᖅᑐᖓ ᐱᓕᕆᖃᑎᒋᓂᐊᕋᒃᑭᑦ 
ᒪᓕᒐᓕᐅᖅᑎᐅᖃᑎᒃᑲ ᐱᐅᓯᕙᓪᓕᖅᑕᐅᒋᐊᖅᑎᓪᓗᒋᑦ ᒐᕙᒪᒋᔭᕗᑦ ᐱᔨᑦᓯᕋᐅᑎᕗᓪᓗ 
ᐱᔨᑦᓯᕋᑦᓯᐊᕐᓂᐊᕋᑦᑕ ᓄᓇᕗᒻᒥᐅᓄᑦ ᐱᔪᓐᓇᕐᓂᖅᐹᑎᓐᓂᒃ ᐱᓕᕆᐊᖃᕐᓗᑕ. 
 
ᑖᒃᑯᐊ ᐸᕐᓇᐅᑎᑐᐃᓐᓇᐅᙱᑦᑐᑦ ᖃᓄᐃᓕᒋᐊᕈᑎᖃᕐᓂᕐᒧᑦ, ᑭᓯᐊᓂ 
ᐱᓕᕆᐊᖃᕐᓂᐊᕐᓂᕋᕈᑎᕗᑦ ᓄᓇᕘᒥ. ᐅᑉᐱᕈᓱᑦᑐᒍᑦ ᓄᓇᕗᒻᒥᐅᑦ ᖃᐅᔨᓴᕐᓂᐊᕐᖓᑕ 
ᖃᓄᐃᓕᐅᖅᐸᓪᓕᐊᓂᑦᑎᓐᓂᒃ ᓵᑕᒃᓴᐅᑎᑦᓯᓗᑎᓪᓗ ᐅᕙᑦᑎᓐᓂᒃ ᑲᒪᖁᔨᓗᑎᒃ 
ᐱᓕᕆᓂᐊᕐᓂᕋᖅᓯᒪᔭᑦᑎᓐᓂᒃ. ᐊᑐᐃᓐᓇᐅᑎᑦᓰᓐᓇᕆᐊᖃᖅᑐᒍᑦ ᓄᓇᕗᒻᒥᐅᓄᑦ 
ᐅᖃᕈᓐᓇᐃᓐᓇᖁᓪᓗᒋᑦ ᐱᓕᕆᑦᓯᐊᓕᕐᒪᖔᑦᑕ, ᐃᓚᐅᖃᑕᐅᖃᑦᑕᕐᓗᑎᒃ ᒐᕙᒪᒃᑯᑦ 
ᑐᓴᕆᐊᕐᕕᖃᖅᑎᑦᓯᖃᑦᑕᕐᓗᑎᒃ ᖃᓄᐃᓕᐅᖅᑎᑦᓯᖃᑦᑕᕐᓗᑎᓪᓗ, ᒪᓕᒐᓕᐅᖅᑎᖏᑎᒍᓪᓗ. 
 

ᐅᖃᖅᑎᑦᑎᔩ, ᑲᔪᓯᑦᓯᐊᕈᓐᓇᕐᓂᖏᑦ ᒐᕙᒪᒋᔭᕗᑦ ᓄᓇᕘᓪᓗ ᐅᕙᓐᓃᖔᔾᔮᖏᑦᑐᖅ 
ᓯᑕᒪᐅᔪᖅᑐᓂᓪᓘᓐᓃᑦ ᒥᓂᔅᑕᐅᔪᓂᒃ 19-ᓂᓘᓐᓃᑦ ᒪᓕᒐᓕᐅᖅᑎᓂᒃ ᑕᕝᕙᓃᑦᑐᓂᒃ. 
ᑲᔪᓯᑦᓯᐊᕈᓐᓇᕐᓂᖓ ᒐᕙᒪᐅᔪᑦ ᓄᓇᕘᓪᓗ ᑭᓯᐊᓂ ᐱᔪᓐᓇᕐᓂᐊᖅᑐᖅ ᐊᑕᖏᕐᓗᒋᑦ 
32,183 ᓄᓇᕘᒥᐅᓂᒃ ᐱᓕᕆᖃᑎᒌᓪᓗᑎᒃ ᐃᑲᔪᖃᑎᒌᓪᓗᑎᓪᓗ ᑕᑯᔪᓐᓇᖅᓯᓂᐊᕋᑦᑎᒍ 
ᐊᑕᖏᖅᑐᑕ ᑕᑯᔪᒪᔭᕗᑦ. 
 

ᐅᖃᖅᑎᑦᑎᔩ, ᐅᑉᐱᕈᓱᑦᑐᕗᑦ ᓄᓇᕘᒥᒃ. ᓂᕆᐅᒋᔭᖃᑦᓯᐊᖅᑐᑕᓗ ᒪᑭᑕᓂᖃᑦᓯᐊᕐᓗᑎᒃ 
ᓯᕗᓂᑦᓴᑎᓐᓂ, ᐋᖅᑭᑦᓱᖅᑕᐅᓯᒪᓗᓂ ᑭᒃᑯᑐᐃᓐᓇᕐᓄᑦ ᑕᑯᔪᒪᓯᒪᔭᖏᓐᓂᒃ 
ᐱᓕᕆᐊᖃᖅᑐᓄᑦ. ᖃᐅᔨᒪᓕᕐᒥᔪᒍᓪᓗ ᓄᓇᕗᒻᒥᐅᑦ ᐅᑉᐱᕈᓱᒻᒪᑕ ᓄᓇᕘᒥᒃ. 
ᐱᓕᕆᓂᐊᕐᓂᑎᓐᓂᒃ ᓇᓗᓇᐃᕐᕕᒋᔭᕗᑦ ᖃᓄᐃᓕᒋᐊᕈᑎᖃᕐᓂᐊᕐᓗᑕ -- ᒐᕙᒪᒃᑯᓐᓄᑦ 
ᑲᑕᑦᑎᑕᐅᔾᔮᖏᑦᑐᑦ. 

